
Riżoluzzjoni tal-Parlament Ewropew dwar ir-rapport ta’ progress 2011 dwar dik li 
kienet ir-Repubblika Jugoslava tal-Maċedonja

Il-Parlament Ewropew,

– wara li kkunsidra d-deċiżjoni tal-Kunsill Ewropew tas-16 ta' Diċembru 2005 biex jagħti l-
istatus ta' pajjiż kandidat għas-sħubija fl-Unjoni Ewropea lill-pajjiż u l-Konklużjonijiet 
tal-Presidenza tal-Kunsilli Ewropej tal-15 u s-16 ta' Ġunju 2006 u tal-14 u l-
15 ta' Diċembru 2006,

– wara li kkunsidra r-Riżoluzzjonijiet tal-KSNU 845 (1993) u 817 (1993), u l-Ftehim 
Interim tal-1995,

– wara li kkunsidra s-sentenza tal-Qorti Internazzjonali tal-Ġustizzja dwar l-Applikazzjoni 
tal-Ftehim Interim tat-13 ta’ Settembru 1995 (Dik li kienet ir-Repubblika Jugoslava tal-
Maċedonja vs il-Greċja),

– wara li kkunsidra r-Rapport ta' Progress tal-2011 tal-Kummissjoni (SEC/2011/1203) u l-
Komunikazzjoni tal-Kummissjoni tat-12 ta’ Ottubru 2011 bit-titolu ‘Strateġija ta’ Tkabbir 
u Sfidi Ewlenin 2010-2011’ (COM(2011)0666),

– wara li kkunsidra r-riżoluzzjonijiet preċedenti tiegħu,

– wara li kkunsidra r-rakkomandazzjonijiet tal-Kumitat Parlamentari Konġunt tal-4 ta’ 
Novembru 2011,

– wara li kkunsidra d-Deċiżjoni tal-Kunsill Nru 2008/212/KE tat-18 ta' Frar 2008 dwar il-
prinċipji, il-prijoritajiet u l-kundizzjonijiet li jinsabu fis-Sħubija ta' Adeżjoni mal-pajjiż,

– wara li kkunsidra l-konklużjonijiet tal-Kunsill għall-Affarijiet Ġenerali u tal-Kunsill għall-
Affarijiet Barranin tat-13 u tal-14 ta' Diċembru 2010,

– wara li kkunsidra l-Artikolu 110(2) tar-Regoli ta' Proċedura tiegħu,

A. billi fil-Kunsill Ewropew ta' Tessaloniki tad-19 u l-20 ta' Ġunju 2003, kien ġie mwiegħed 
lill-Istati kollha tal-Balkani tal-Punent li 'l quddiem kienu se jissieħbu mal-Unjoni 
Ewropea u din il-wegħda ġiet imtennija fil-Laqgħa ta’ Livell Għoli dwar il-Balkani tal-
Punent f’Sarajevo fit-2 ta’ Ġunju 2010,

B. billi l-Kummissjoni fir-Rapport ta’ Progress tal-2011 tagħha żammet ir-rakkomandazzjoni
tagħha tal-2009 li tagħti lill-pajjiż id-data ta’ ftuħ tan-negozjati ta’ adeżjoni mal-UE,

C. billi kwistjonijiet bilaterali m'għandhomx jirrappreżentaw ostakolu u m'għandhomx 
jintużaw bħala tali fil-proċess ta' adeżjoni, għalkemm għandhom jissolvew qabel is-
sħubija; billi t-tkomplija tal-proċess ta’ adeżjoni jikkontribwixxi għall-istabilità tal-pajjiż u 
jsaħħaħ ulterjorment ir-relazzjonijiet interetniċi;

D. billi dan kien l-ewwel pajjiż tar-reġjun li ngħata l-istatus ta’ pajjiż kandidat, huwa l-pajjiż 
bl-ogħla appoġġ pubbliku għall-adeżjoni mal-UE fl-opinjoni pubblika domestika tiegħu, u 
issa gawda minn rakkomandazzjoni pożittiva mill-Kummissjoni Ewropea biex tiġi 
stabbilita data għall-ftuħ tan-negozjati ta’ adeżjoni mal-UE għal tliet snin konsekuttivi,

1. Itenni l-istedina tiegħu lill-Kunsill li jistabbilixxi data għall-ftuħ tan-negozjati ta' adeżjoni 
mal-pajjiż mingħajr iżjed dewmien;

2. Jitlob biex jittieħdu passi ulterjuri fil-proċess ta' integrazzjoni Ewropea tal-pajjiż, u b’mod 
partikolari l-bidu immedjat ta’ kontrolli minn qabel tal-armonizzazzjoni tal-leġiżlazzjoni 
mal-acquis u l-implimentazzjoni tat-tieni fażi tal-Ftehim ta’ Stabilizzazzjoni u 
Assoċjazzjoni;

3. Filwaqt li ma jixtieqx iżomm lura l-progress inkuraġġanti lejn l-adeżjoni mal-UE li sar 
minn pajjiżi oħra tal-Balkani tal-Punent, jinsab imħasseb li l-perċezzjoni li l-progress tal-
pajjiż ikun ‘maqbuż minn ħaddieħor’ tista’ tkun kontroproduttiva għat-titjib kontinwu fir-
relazzjonijiet interetniċi fil-pajjiż u li n-nuqqas ta’ progress konsistenti lejn l-adeżjoni tal-
UE għal kwalunkwe pajjiż fir-reġjun jissogra, fl-aħħar mill-aħħar, biex jhedded l-istabilità 
u s-sigurtà tagħhom kollha;

4. Jinnota l-kumment tal-Kummissarju Ewropew għat-tkabbirtal-5 ta' Settembru 2011, li "ir-
rakkomandazzjoni pożittiva tal-Kummissjoni Ewropea mhix imnaqqxa fil-ġebel"; iżda 
ugwalment jinnota li l-Unjoni Ewropea u l-Istati Membri tagħha ma għandhomx jaħsbu li 
l-perspettiva Ewropea tal-pajjiż hija fatta u jridu juru sforzi ugwali lejn it-tħaffif tal-
proċess ta’ adeżjoni fi spirtu veru ta’ sħubija;

5. Iħeġġeġ lill-Viċi-President/Rappreżentant Għoli biex taħtar malajr Ambaxxatur tal-UE 
għall-pajjiż sabiex juri l-importanza li dan jirrappreżenta f’għajnejn l-Unjoni Ewropea;

6. Jirrikonoxxi li s-sħubija man-NATO kif ukoll mal-Unjoni Ewropea huma reċiprokament 
essenzjali għall-perspettiva Ewro-Atlantika adottata mill-pajjiż, u jinnota li s-Samit tan-
NATO f’Chicago f’Mejju 2012 jipprovdi opportunità importanti oħra biex isir progress 
ulterjuri;

IT-TILWIMA DWAR L-ISEM

7. Jieħu nota tad-deċiżjoni tal-Qorti Internazzjonali tal-Ġustizzja fir-rigward tat-tilwima 
dwar l-isem mogħtija fil-5 ta' Diċembru 2011 u jistieden lill-partijiet biex jużaw il-
ġudizzju tagħhom biex jintensifikaw id-djalogu ħalli jsibu soluzzjoni aċċettabbli għal 
kulħadd; jiddispjaċih ħafna li t-tilwima dwar l-isem għada xxekkel it-triq tal-pajjiż lejn l-
adeżjoni mal-UE u b’hekk lejn il-proċess ta’ tkabbir innifsu; jenfasizza li relazzjonijiet tal-
viċinat tajba huma kriterju ewlieni għall-proċess ta’ tkabbir tal-UE u jenfasizza l-
importanza li jkunu evitati atitudnijiet, azzjonijiet kontroversjali u dikjarazzjonijiet li jista’ 
jkollhom effetti negattivi fuqhom; hu tal-opinjoni, barra minn hekk, li l-Unjoni Ewropea 
għandha tinvolvi ruħha sew fil-proċess li tissensibilizza s-soċjetà għall-benefiċċji tas-
soluzzjoni li se tiġi adottata wara r-referendum dwar din il-kwistjoni;

8. Jieħu nota tar-riżoluzzjoni tal-Assemblea Nazzjonali li tesprimi tħassib għan-nuqqas tat-
terminu “Maċedonjan” fir-rapport ta’ progress tal-2011 tal-Kummissjoni Ewropea u sa 

mill-2009; minkejja l-fatt li din hija n-norma f’referenzi għal-lingwa, il-kultura u l-identità 
tal-pajjiż fit-testi tan-Nazzjonijiet Uniti; jiddispjaċih bir-reazzjonijiet negattivi li dan l-
aspett ħoloq fl-opinjoni pubblika matul din is-sena u jistieden lill-Kummissjoni Ewropea 
tqis dan kollu fit-tħejjija ta’ rapporti futuri;

9. Jenfasizza l-importanza li jinżamm “ir-ritmu” tal-proċess ta’ adeżjoni; f’dan il-kuntest 
jilqa’ b’sodisfazzjon l-offerta tal-Gvern tal-pajjiż li joffri li jistabbilixxi skadenza għal 
soluzzjoni b’suċċess tat-tilwima tal-isem sa mhux aktar tard mit-tmiem tal-proċess ta’ 
kontroll li għandu jsir mill-Kummissjoni Ewropea hekk kif jinfetħu n-negozjati; jemmen li 
l-progress fir-riformi tal-UE f’dak li għandu x'jaqsam mal-firxa sħiħa ta’ kwistjonijiet 
rilevanti jista’ jgħin fil-ħolqien ta’ ambjent politiku propizju biex jitneħħew l-ostakoli li 
llum jidhru impossibbli;

10. Itenni s-sejħa tiegħu lill-Kummissjoni u lill-Kunsill biex jibdew jiżviluppaw mekkaniżmu 
ta’ arbitraġġ ta’ portata ġenerali mmirat li jsolvi l-kwistjonijiet bilaterali bejn l-Istati 
Membri u l-pajjiżi ta’ tkabbir;

IL-KOOPERAZZJONI PARLAMENTARI

11. Jilqa’ l-elezzjoni tal-parlament il-ġdid u l-ħolqien tal-gvern il-ġdid, li jirriżultaw mill-
elezzjonijiet parlamentari; jinnota li r-riżoluzzjoni tal-Assemblea Nazzjonali laqgħet ir-
rakkomandazzjonijiet tar-Rapport ta' Progress ta’ din is-sena u kienet adottata 
b'konsensus; jistieden lill-atturi politiċi kollha fil-pajjiż biex jirduppjaw l-isforzi tagħhom 
sabiex ikomplu bil-proċess tar-riformi meħtieġa; 

12. Jifraħ lill-pajjiż dwar kif tmexxew l-elezzjonijiet parlamentari fil-5 ta’ Ġunju 2011 u jilqa’ 
l-evalwazzjoni tal-OSCE/ODHIR li skontha kienu kompetittivi, trasparenti u amministrati 
tajjeb fil-pajjiż kollu; madankollu, jiġbed l-attenzjoni għan-nuqqasijiet u jistieden lill-
awtoritajiet biex isegwu r-rakkomandazzjonijiet tal-komunità internazzjonali u tal-
osservaturi domestiċi mill-assoċjazzjoni Most, bħal pereżempju li tkun aġġornata l-lista 
tal-votanti, tkun garantita kopertura bilanċjata mill-midja kemm tal-gvern kif ukoll tal-
partiti tal-oppożizzjoni inkluż mix-xandir pubbliku, jitħarsu l-membri taċ-ċivil kontra 
pressjonijiet politiċi, ikun żgurat il-kontroll effikaċi tal-iffinanzjar tal-partiti, kif ukoll ir-
rispett sħiħ tas-separazzjoni bejn l-Istat u l-istrutturi tal-partit;

13. Jilqa’ t-tmiem tal-bojkott parlamentari u jemmen li tisħiħ ulterjuri tad-demokrazija fil-
pajjiż jista’ jinkiseb biss permezz tat-tisħiħ tal-ispirtu ta’ djalogu politiku li jinkorpora l-
partiti politiċi kollha; jitlob għall-iffinanzjar meħtieġ biex dan ikun disponibbli sabiex 
ikun stabbilit għalkollox l-Istitut Parlamentari; iħeġġeġ il-progress li sar permezz tal-
introduzzjoni tal-awdizzjonijiet parlamentari ta' kontroll u jappoġġa l-isforzi addizzjonali 
mill-Unjoni Ewropea biex tkun provduta assistenza teknika għall-Assemblea Nazzjonali 
biex tiżviluppa l-prattiki tagħha; iħeġġeġ it-tkomplija tax-xogħol tal-Kumitat Parlamentari 
Konġunt mal-Parlament Ewropew;

ŻVILUPP EKONOMIKU

14. Jifraħ lill-Gvern talli huwa t-tielet l-aktar pajjiż ta’ suċċess fid-dinja matul l-aħħar ħames 
snin fir-rigward tal-introduzzjoni ta’ riformi regolatorji, skont ir-rapport tal-Bank Dinji 
"Doing Business"; jifraħ lill-pajjiż ukoll talli kiseb, meta mqabbel mal-pajjiżi ġirien 

tiegħu, riżultati aħjar f’dak li għandu x’jaqsam ma' tkabbir ekonomiku waqt li fl-istess ħin 
żamm l-istabilità makroekonomika; jiddispjaċih li t-tnaqqis fir-ritmu ekonomiku kellu 
effetti negattivi fuq l-Investiment Barrani Dirett fil-pajjiż;  jemmen li l-potenzjal għall-
investiment, il-kummerċ u l-iżvilupp ekonomiku jibqa’ l-argument prinċipali għat-
tkomplija tal-proċess ta’ adeżjoni tal-pajjiż mal-UE;

15. Jirrikonoxxi l-isfidi li jippreżentaw il-qgħad u l-faqar fil-pajjiż, irrappreżentati mill-fatt li 
l-pajjiż huwa klassifikat agħar mill-pajjiżi ġirien fl-Indiċi tal-Iżvilupp tal-Bniedem tan-
NU; jilqa’ l-adozzjoni tal-pjan ta' azzjoni kontra l-faqar u l-esklużjoni soċjali; waqt li 
jistieden lill-gvern jagħmel sforzi akbar biex iħares il-gruppi vulnerabbli, jenfasizza li 
huma biss it-tkabbir ekonomiku u l-provvista ta' inċentivi għan-negozji biex jinvestu aktar 
li se jsolvu l-problema serja tal-livell għoli persistenti tal-qgħad;

16. Jilqa’ t-titjib b’40 post tal-pajjiż matul dawn l-aħħar ħames snin fl-indiċi kontra l-
korruzzjoni tal-organizzazzjoni Transparency International; madankollu hu tal-istess 
fehma tal-Kummissjoni Ewropea li l-korruzzjoni għadha “tħassib serju”; iħeġġeġ sforzi 
kontinwi biex jinkiseb bilanċ pożittiv f’dak li għandu x’jaqsam ma’ kundanni imparzjali 
f’każijiet ta’ korruzzjoni, anki f’livell għoli; jistieden lill-investituri u l-impriżi tal-Unjoni 
Ewropea li għandhom rapporti kummerċjali mal-pajjiż biex jieħdu rwol ta’ tmexxija tal-
pari fid-denunzjar tal-korruzzjoni mas-sħab lokali tagħhom;

17. Jieħu nota tal-konklużjoni tar-Rapport ta’ Progress li skontu l-indipendenza u l-
imparzjalità tal-Kummissjoni Statali responsabbli għall-Prevenzjoni tal-Korruzzjoni 
għadhom fraġli; jilqa’ l-ħatra mis-sena li ġejja ta’ tim investigattiv li jaħdem direttament 
mal-Prosekutur Pubbliku u jittama li dan jippermetti li aktar każijiet mgħoddija mill-
Kummissjoni jwasslu għal kundanni effettivi;

FTEHIM QAFAS TAL-OHRID (OFA)

18. Jifraħ lill-pajjiż fl-20 anniversarju mill-indipendenza tiegħu u fl-10 anniversarju tal-
Fethim Qafas tal-OHRID imfakkra fl-2011  jenfasizza li dan il-Ftehim jirrappreżenta, 
għar-reġjun kollu, mudell ta’ soluzzjoni pożittiva ta’ kunflitti interetniċi, li jirnexxilu fl-
istess ħin iżomm l-integrità territorjali u l-istrutturi tal-Istat; 

19. Jilqa’ d-diskors tal-Prim Ministru fil-5 ta’ Settembru 2011, li laqa’ b’sodisfazzjon il-
multikulturaliżmu bħala l-mudell soċjali u politiku tal-pajjiż u enfasizza l-ħtieġa tal-
implimentazzjoni tal-OFA u l-istabbiliment tal-objettiv ta' "integrazzjoni mingħajr 
assimilazzjoni”; jappoġġa l-impenji li saru lejn it-tieni deċenju ta’ implimentazzjoni tal-
Ftehim Qafas tal-OHRID; 

20. Jirrikonoxxi l-adozzjoni reċenti ta’ bosta liġijiet, b’mod partikolari l-emendi għal-Liġi 
dwar il-Lingwi u l-użu ta’ simboli; jitlob li jingħata appoġġ attiv fil-lokalitajiet kollha 
għall-Kumitati għar-relazzjonijiet bejn il-komunitajiet;  

21. Jirrikonoxxi l-importanza tal-organizzazzjoni ta’ ċensiment f’konformità sħiħa mal-
istandards EUROSTAT; jieħu nota tal-importanza tal-limitu ta’ 20% għall-attivazzjoni ta’ 
ċerti drittijiet fil-qafas tal-OFA, iżda jinsisti li d-diskriminazzjoni lejn il-komunità 
Albaniża u lejn kwalunkwe komunità etnika oħra fuq il-bażi tal-kwota tagħha fil-
popolazzjoni qatt ma tista’ tiġi ġustifikata;

22. Jitlob li jsiru sforzi sew akbar biex tiġi miġġielda s-separazzjoni bejn tfal ta' gruppi etniċi 
differenti fis-sistema edukattiva; għal dan il-għan, jenfasizza l-importanza li jiġu 
żviluppati kotba tal-iskola ġodda u li immedjatament tinġieb fit-tmiem il-prattika dannuża 
tar-rotazzjoni etnika li għadha ssir f’xi skejjel; jitlob, minħabba l-importanza kbira tal-
edukazzjoni għall-pajjiż, li jingħata appoġġ akbar lil dan is-settur mill-Istrument għall-
Assistenza ta’ Qabel l-Adeżjoni; 

DEĊENTRALIZZAZZJONI

23. Jappoġġa l-passi deċiżivi lejn id-deċentralizzazzjoni politika fil-pajjiż, deskritti mill-
Gvern bħala l-"pilastru ewlieni" tal-OFA, kif ukoll fl-interess tal-amministrazzjoni 
pubblika tajba; jilqa’ l-approvazzjoni tal-pjanijiet ta' azzjoni biex jinkiseb dan l-objettiv;

24. Japprova r-rakkomandazzjoni tal-Kummissjoni Ewropea biex jingħata impetu aktar 
qawwi għall-proċess ta’ deċentralizzazzjoni; jitlob għal bilanċjar mill-ġdid sinifikanti bejn 
il-baġits ċentrali u lokali biex tinkiseb din id-deċentralizzazzjoni; u li d-distribuzzjoni ta’ 
riżorsi lill-muniċipalitajiet issir fuq il-bażi ta’ formuli oġġettivi, trasparenti u imparzjali;

25. Ifaħħar il-programm ta’ kooperazzjoni pożittiv bejn il-muċipalitajiet, imwettaq bl-
assistenza tal-UNDP, u jistieden lill-Unjoni Ewropea nnifisha biex issaħħaħ l-appoġġ 
tagħha għal din il-prattika;

DRITTIJIET FUNDAMENTALI

26. Imħasseb serjament dwar l-iżviluppi reċenti fil-midja, u jħeġġeġ lill-pajjiż juri impenn 
assolut favur midja pluralista inkluż dibattitu informat u diversifikat dwar il-kwistjonijiet 
ta’ riforma identifikati fir-Rapport ta’ Progress innifsu; jilqa’ l-istedina tar-Rappreżentant 
tal-OSCE dwar il-Libertà tal-Midja biex jieħu sehem fil-Laqgħa ta’ Diskussjoni stabbilita 
dan l-aħħar dwar il-libertà tal-midja u jħaddan l-istqarrija tagħha li, waqt li l-midja kollha 
għandha tirrispetta r-regoli ġuridiċi u finanzjarji applikabbli għat-twettiq tal-attività 
tagħhom, il-midja kritika fil-konfront ta' partit determinat ma tridx tkun fil-mira b'mod 
partikolari tas-sistema legali;

27. Jitlob għad-distribuzzjoni ekwa tad-dħul mir-riklami tal-Istat bejn ix-xandara nazzjonali 
kollha mingħajr kunsiderazzjoni tal-kontenut editorjali;  iħaddan ir-rakkomandazzjoni tal-
Kummissjoni Ewropea għal azzjoni li tiżgura li l-istazzjon televiżiv tal-Istat jissodisfa r-
rwol ta’ objettività u imparzjalità ta’ xandar tas-servizz pubbliku; 

28. Jitlob għal sforzi biex ikun evitat l-abbuż ta’ azzjonijiet ta’ libell kontra ġurnalisti għal 
raġunijiet politiċi; jitlob biex il-malafama tkun dekriminalizzata bħal f’xi pajjiżi oħra tar-
reġjun u li jiġu stabbiliti sanzjonijiet massimi għal dawn il-każijiet; jenfasizza li l-libertà 
tal-midja hija fundamentali għad-demokrazija u essenzjali għal kull pajjiż li jaspira li jsir 
Stat Membru tal-UE;

29. Jilqa’ l-fatt li l-libertà tal-ħsieb, tal-kuxjenza u tar-reliġjon hi ġeneralment garantita;

30. Jilqa’ b’sodisfazzjon il-ħolqien tal-Kummissjoni Kontra d-Diskriminazzjoni din is-sena u 
jitlob għal appoġġ u kooperazzjoni sħaħ fix-xogħol tagħha mill-Aġenzija għad-Drittijiet 
Fundamentali tal-Unjoni Ewropea u fin-Netwerk Equinet tal-Aġenziji Ewropej 

Indipendenti kontra d-Diskriminazzjoni; jilqa’ l-fatt li t-tliet ilmenti ta’ diskriminazzjoni 
allegata fuq il-bażi ta’ orjentazzjoni sesswali mressqa mill-Koalizzjoni għad-Drittijiet 
Sesswali u s-Saħħa Sesswali qed jiġu investigati mill-Kummissjoni; itenni t-talba tiegħu 
għal modifika tal-liġi dwar il-Prevenzjoni u l-Ħarsien Kontra d-Diskriminazzjoni biex 
tipprojbixxi d-diskriminazzjoni fuq il-bażijiet kollha koperti mill-Artikolu 13 tat-Trattat 
dwar l-Unjoni Ewropea;

31. Jitlob għat-tisħiħ tal-politiki kontra d-diskriminazzjoni, inklużi aktar sforzi biex jitħarsu d-
drittijiet tan-nisa u tat-tfal kif ukoll tal-persuni b'diżabilità;  jilqa’ r-rwol attiv u effikaċi 
tal-Klabb Parlamentari tan-Nisa iżda mħasseb bil-parteċipazzjoni ,li għadha baxxa, tan-
nisa fil-ħajja politika fil-livell lokali; jitlob għal sforzi ulterjuri fir-rigward tad-
deistituzzjonalizzazzjoni għall-persuni b’diżabilità u li l-pajjiż jirratifika l-Konvenzjoni 
tan-NU dwar il-Drittijiet tal-Persuni b’Diżabilità;

32. Jilqa’ li l-pajjiż attwalment għandu l-presidenza tad-Deċenju għall-Inklużjoni tar-Rom u 
jittama li dan jispira l-progress fl-integrazzjoni tar-Rom fil-ħajja politika, soċjali u 
ekonomika; madankollu, itenni t-tħassib tiegħu dwar il-kundizzjonijiet tal-ħajja diffiċli 
ħafna esperjenzati minn din il-komunità u d-diskriminazjoni kontinwa fil-konfront tagħha 
fl-aċċess għall-edukazzjoni, is-suq tax-xogħol, il-kura tas-saħħa u s-servizzi soċjali;

33. Jistieden lill-partijiet interessati kollha biex jippromwovu l-iżvilupp ta’ soċjetà ċivili 
indipendenti, pluralista u mhux partiġġjana fil-pajjiż; jenfasizza madankollu, li, sabiex 
ikollhom dan ir-rwol, l-organizzazzjonijiet tas-soċjetà ċivili jeħtieġ li jissaħħu 
kunsiderevolment u jsiru awtonomi mill-influwenzi esterni, b'mod partikolari mill-partiti 
politiċi, fattur li fil-maġġoranza tal-każijiet għadu ma jsirx fil-pajjiż; jitlob li l-
organizzazzjonijiet mhux governattivi jkunu jistgħu jibbenefikaw minn finanzjamenti 
nazzjonali sabiex tintemm id-dipendenza żejda fuq id-donaturi barranin;

34. Madankollu jemmen li l-Faċilità tas-Soċjetà Ċivili tal-Unjoni Ewropea tipprovdi l-
potenzjal biex jissaħħu drammatikament l-iskambji bejn l-NGOs, in-negozji u t-
trejdjunjins tal-pajjiż ma’ sħab fl-Istati Membri tal-UE għall-benefiċċju reċiproku u bil-
mira diretta li jissaħħaħ il-proċess ta’ adeżjoni tal-UE; għal dan il-għan, jistieden lill-
Kummissjoni tespandi l-appoġġ finanzjarju mill-Istrument għal Qabel l-Adeżjoni biex 
jissaħħaħ l-iżvilupp b’mod partikolari tal-organizzazzjonijiet mhux governattivi;

ĠUSTIZZJA U AFFARIJIET INTERNI

35. Jinnota l-progress fir-riforma tal-ġudikaturà; japprezza x-xogħol tal-Akkademja għat-
Taħriġ tal-Imħallfin u l-Prosekuturi li issa wasal il-ħames anniversarju tagħha; 
jirrikonoxxi li hemm kunsens dwar il-bżonn għal aktar kriterji oġġettivi għat-tneħħija tal-
imħallfin; waqt li jilqa’ l-iffukar il-ġdid fuq il-prestazzjoni tal-imħallfin, jenfasizza li dan 
ma jistax jinkiseb mingħajr impenn ekwivalenti favur il-kwalità tal-imħallfin u l-prinċipju 
tal-indipendenza tal-ġudikatura;

36. Imħasseb dwar ir-rapporti ta’ trattament ħażin mill-pulizija u jitlob li jsiru 
investigazzjonijiet approfonditi, b'mod partikolari tal-inċident traġiku fil-lejl tal-elezzjoni 
u l-affermazzjonijiet li skonthom fuq il-post tar-reat l-investigazzjoni ma saritx kif 
suppost; jenfasizza l-importanza li tkun żgurata l-indipendenza tal-mekkaniżmi ta’ 
kontroll tal-pulizija, b’mod partikolari s-Settur għall-Kontroll Intern u l-istandards 

Professjonali fil-Ministeru tal-Intern; 

37. Iħeġġeġ progress kontinwu fit-titjib tal-kundizzjonijiet tal-ħabs iżda jitlob għal attenzjoni 
speċifika għall-faċilitajiet ta’ detenzjoni minorili u għall-konklużjonijiet tar-Rapport ta’ 
Progress li skonthom l-unità għall-ġlieda kontra t-trattament ħażin ma tistax twettaq il-
missjoni tagħha; 

38. Ifaħħar il-kooperazzjoni mal-Unjoni Ewropea dwar il-ġlieda kontra l-kriminalità 
organizzata u t-terroriżmu; iżda jinsisti li s-superviżjoni għandha titwettaq b'mod 
proporzjonat mat-theddida ġenwina għas-sigurtà tal-pubbliku, b'kontroll ġudizzjarju 
adegwat u b’sorveljanza parlamentari msaħħa tas-servizzi ta’ intelliġenza u 
kontroinformattiva;

39. Jieħu nota tal-azzjonijiet meħuda biex il-flussi migratorji jkunu ġestiti aħjar, b’mod 
partikolari l-indirizzar tat-tħassib dwar il-problema ta’ dawk li jitolbu ażil mingħajr bażi; 
iżda jesprimi tħassib dwar l-użu tal-profili u jitlob għal applikazzjoni riġida tal-prinċipju 
ta' nuqqas ta' diskriminazzjoni f’dawn l-azzjonijiet; jitlob għal sforzi msaħħa biex ikunu 
implimentati d-drittijiet taċ-ċittadini għal refuġjati eliġibbli u għall-aplikazzjonijiet għal 
ażil biex ikunu pproċessati malajr u fir-rispett totali tal-liġi internazzjonali tad-drittijiet tal-
bniedem;

40. Jilqa’ l-fatt li ċ-ċittadini tal-pajjiż ibbenefikaw mil-liberalizzazzjoni tal-viża sa minn 
Diċembru 2009;  u jimpenja ruħu li jiddefendi r-reġim tal-eżenzjoni mill-viża bħala 
fundamentali għar-relazzjonijiet bejn il-pajjiż u l-Unjoni Ewropea;

AMMINISTRAZZJONI PUBBLIKA

41. Jilqa' l-adozzjoni tal-istrateġija l-ġdida ta’ riforma tal-amministrazzjoni pubblika valida 
sal-2015; jenfasizza l-passi ulterjuri li jeħtieġ iseħħu lejn il-kisba ta’ servizz ċivili 
professjonali u imparzjali;  jinsisti li ħatriet fuq il-mertu u mhux skont l-affiljazzjoni 
politika jistgħu u jridu jinkisbu b’mod parallel mal-isforzi għal rappreżentazzjoni ekwa;

KWISTJONIJIET OĦRA TA' RIFORMA

42. Jilqa’ l-kampanja dwar l-effiċjenza tal-enerġija u l-azzjonijiet biex tkun promossa l-
enerġija rinnovabbli; jenfasizza l-importanza ta' implimentazzjoni effettiva tal-
leġiżlazzjoni fil-qasam tal-ambjent, sabiex ikunu protetti r-riżorsi naturali, b’mod 
partikolari l-ilma; jinnota li l-pajjiż għadu ma ħax impenji fir-rigward tat-Tnaqqis tal-
Gassijiet Serra u li hemm il-bżonn li jitqajjem id-dibattitu nazzjonali li għandu x’jaqsam 
mal-konsegwenzi negattivi tat-tibdil fil-klima; jitlob għal aktar sforzi biex il-leġislazzjoni 
nazzjonali tkun allinjata mal-acquis tal-UE f'dan il-qasam;

43. Jilqa’ l-progress li sar fl-immodernizzar tan-netwerks tat-trasport, tal-enerġija u tat-
telekomunikazzjonijiet u b'mod partikolari l-isforzi biex jitlesta l-Kuritur X; minħabba l-
importanza tal-konessjonijiet tal-ferrovija bħala alternattiva għat-trasport fit-triq, jilqa’ l-
intenzjoni tal-gvern li jtejjeb u jibni konnessjonijiet tal-ferrovija minn Skopje għall-
kapitali tal-pajjiżi ġirien u jitlob għall-finalizzazzjoni tal-konnessjonijiet tal-ferrovija fil-
Kuritur VIII;

44. Iħeġġeġ l-isforzi kontinwi għall-implimentazzjoni tal-proċess ta' Bologna fl-edukazzjoni 
ogħla u l-kooperazzjoni ma’ pajjiżi oħra fir-reġjun biex tkun promossa l-kwalità tal-
universitajiet; ifakkar l-importanza tal-prinċipju ta' libertà akkademika; 

45. Jifraħ lill-pajjiż dwar il-prestazzjoni qawwija tat-tim tiegħu fil-Kampjonat Ewropew tal-
Basketball 2011;

46. Jilqa’ l-livell għoli ta’ allinjament bejn il-pajjiż u l-pożizzjonijiet komuni tal-UE fil-qasam 
tal-politika barranija; jilqa’ r-relazzjonijiet tajba tal-pajjiż mal-ġirien tiegħu; jilqa’ l-fatt li 
d-demarkazzjoni tal-fruntiera mal-Kosovo fl-2009 ippermettiet relazzjonijiet aktar mill-
qrib, u minn Settembru 2011, ftehim fuq il-kontrolli komuni tal-fruntiera; jipprevedi li dan 
il-ftehim se jkun operattiv bis-sħiħ fil-futur qrib; jifraħ lill-awtoritajiet tal-pajjiż dwar l-
organizzazzjoni pożittiva tal-Laqgħa tal-Ministri għall-Integrazzjoni fl-UE mill-Balkani 
tal-Punent fi Skopje;

47. Jagħti istruzzjonijiet lill-President tiegħu sabiex jgħaddi din ir-riżoluzzjoni lill-Kunsill, 
lill-Kummissjoni, lill-gvernijiet u lill-parlamenti tal-Istati Membri u lill-Gvern u lill-
Parlament tal-pajjiż innifsu.


